ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2023 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ ԵՎ ՓՈՓՈԽՈՒԹՅՈՒՆ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2022 ԹՎԱԿԱՆԻ ԴԵԿՏԵՄԲԵՐԻ 29-Ի 
N 2111-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ
1. Իրավական ակտի ընդունման անհրաժեշտությունը.
  Սույն Նախագծի ընդունումը պայմանավորված է առողջապահական համակարգի կազմակերպություններին ֆինանսական աջակցության հատկացմամբ (այդ թվում նաև կորոնավիրուսային համավարակի (COVID-19) հետ կապված ծախսերի փոխհատուցմամբ), ինչպես նաև պետության կողմից երաշխավորված անվճար բժշկական օգնության և սպասարկման առավել արդյունավետ կազմակերպման ապահովմամբ:
2.  Ընթացիկ իրավիճակը և խնդիրները. 
«Սուրբ Գրիգոր Լուսավորիչ» բժշկական կենտրոն ՓԲԸ-ի կողմից «Ավան կլինիկա» (նախկին Ոստիկանության հոսպիտալ) մասնաշենքում պահպանման ծախսերով փոխհատուցման շրջանակներում 2023 թվականի հունվար ամսին դեռ շարունակվել է մատուցվել միայն կորոնավիրուսային վարակի կանխարգելման, ախտորոշման և բուժման ծառայություններ: ք. Երևան, Սաֆարյան 14 հասցեում գտնվող «Ավան կլինիկա» մասնաշենքում են տեղակայված վերջինիս կողմից նվիրատվության կարգով, ինչպես նաև կորոնավիրուսային համավարակի (COVID-19)    շրջանակներում «Սուրբ Գրիգոր Լուսավորիչ» բժշկական կենտրոն ՓԲԸ-ին հատկացված շարժական ողջ գույքը: Ս.թ. փետրվար ամսից մասնաշենքում ծառայություններ չեն մատուցվել, սակայն վերոգրյալով պայմանավորված գոյացել են պահպանման ծախսեր (կոմունալ, աշխատավարձ)։ 
Ծախսերի ուշ ներկայացումը պայմանավորված է «Սուրբ Գրիգոր Լուսավորիչ» բժշկական կենտրոն ՓԲԸ-ի 2022 թվականի համար առաջացած շահութահարկի հաշվարկի, արտաքին աուդիտի եզրակացության, նախորդ տարիներին ներկայացված հարկային հաշվետվություններում կատարվելիք փոփոխությունների և շահութահարկի վերապրոֆիլավորված ժամանակահատվածի ու «Ավան կլինիկա» մասնաշենքի տարածքի օգտագործմամբ:   
Նախագծով նախատեսվում է ապահովել 2023թ. հունվարից մինչև տարեվերջ «Ավան կլինիկա» մասնաշենքում կատարված ծախսերի փոխհատուցմամբ: Ընդ որում, 109,279.46 հազ. դրամը նախատեսվում է հատկացնել «11006. Հայաստանի Հանրապետությունում կորոնավիրուսային վարակի (COVID-19) կանխարգելման, վերահսկման, բուժման և այլ համալիր միջոցառումների իրականացում» միջոցառման «Այլ ծախսեր» ծախսային հոդվածով, իսկ 14,096.75 հազ. դրամը (որից 2,250.0 հազ. դրամը նախնական հաշվարկով նոյեմբեր-դեկտեմբեր ամիսների համար)` «12006. Առողջապահական համակարգի պետական առևտրային և ոչ առևտրային կազմակերպություններին ֆինանսական աջակցության հատկացում» միջոցառմամբ: 
Նախագծով «11006. Հայաստանի Հանրապետությունում կորոնավիրուսային վարակի (COVID-19) կանխարգելման, վերահսկման, բուժման և այլ համալիր միջոցառումների իրականացում» միջոցառման «Այլ ծախսեր» ծախսային հոդվածով նախատեսվում է նաև փոխհատուցել կորոնավիրուսային հիվանդության (Covid-19) դեմ պատվաստումներ իրականացնող բուժանձնակազմի լրավճարները, որոնք 2022թ. դեկտեմբերին հնարավոր չի եղել կատարել (ՀՀ կառավարության 28.12.22թ. թիվ 2061-Ն որոշմամբ նշված գումարը հատկացվել էր): Նշված գումարը Առողջապահության նախարարության 2023 թվականի ֆինանսական հաշվետվություններում ձևակերպվել է որպես կրեդիտորական պարտք: Փոխհատուցման ենթակա կազմակերպությունների ցանկը կցվում է:  
  Անհրաժեշտ գումարի հատկացումը նախագծով նախատեսվում է, ինչպես «11006. Հայաստանի Հանրապետությունում կորոնավիրուսային վարակի (COVID-19) կանխարգելման, վերահսկման, բուժման և այլ համալիր միջոցառումների իրականացում» միջոցառման ծախսային հոդվածի հաշվին նվազեցում կատարելով, այնպես էլ «Դեղորայքի տրամադրում ամբուլատոր-պոլիկլինիկական, հիվանդանոցային բուժօգնություն ստացողներին և հատուկ խմբերում ընդգրկված ֆիզիկական անձանց» միջոցառման շրջանակներում առաջացած տնտեսումների հաշվին: Ընդ որում տնտեսումը առաջացել է նշված միջոցառման շրջանակում Էֆ Հոֆֆման լա Ռոշ ընկերության հետ կնքված պայմանագրից` փաստացի կատարման արդյունքում առաջացած տնտեսումներ` արտարժույթի տատանման հաշվին: 
Նախագծով նախատեսվում է նաև «11003.Աղիքային և այլ ինֆեկցիոն հիվանդությունների բժշկական օգնության ծառայություններ» միջոցառման շրջանակում փոխհատուցել Հանրապետության տարածքում պետության կողմից երաշխավորված անվճար և արտոնյալ պայմաններով բժշկական օգնության և սպասարկման կազմակերպման համար բուժհաստատությունների հետ կնքված պայմանագրային գումարների գերակատարումները: Նշված միջոցառման ավելացումը նախատեսվում է իրականացնել «11001. Ամբուլատոր-պոլիկլինիկական բժշկական օգնության ծառայություններ» միջոցառման հաշվին, ընդ որում նախագծով նշված միջոցառման մասով արդյունքային ցուցանիշների փոփոխություն չի նախատեսվում: 
Գնումների Armeps հարթակում պայմանագրային գումարների նվազեցումները արտացոլելու աշխատանքները ընթացքի մեջ են: Որոշման ընդունման պահին նշված նվազեցումների ամբողջ ծավալով չարտացոլելը պայմանավորված է փոփոխությունների մեծ ծավալով (ավելի քան 400 պայմանագրերի փոփոխություն):
3. [bookmark: _GoBack]Կարգավորման նպատակը և բնույթը.
Կառավարության որոշմամբ առաջարկվող նախագծի նպատակը առողջապահական համակարգի կազմակերպություններին ֆինանսական աջակցության հատկացումն է (այդ թվում նաև կորոնավիրուսային համավարակի (COVID-19) հետ կապված ծախսերի փոխհատուցմամբ), ինչպես նաև պետության կողմից երաշխավորված անվճար բժշկական օգնության և սպասարկման  ապահովումն է: 
4. Նախագծի մշակման գործընթացում ներգրավված ինստիտուտները և անձինք.
	Կառավարության որոշման սույն նախագիծը  կազմվել է Առողջապահության նախարարության աշխատակիցների կողմից: 
5. Իրավական ակտի ընդունման դեպքում ակնկալվող արդյունքը.
Կառավարության որոշման կիրառման արդյունքում ակնկալվում է բնակչությանը ապահովել անվտանգ, հակահամաճարակային, կանխարգելիչ, ինչպես նաև պետության կողմից երաշխավորված անվճար և արտոնյալ պայմաններով բժշկական օգնության և սպասարկման ծառայություններով: 
6. Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին.
Նախագծի ընդունմամբ Հայաստանի Հանրապետության պետական բյուջեում եկամուտների և ծախսերի ավելացում կամ նվազեցում չի նախատեսվում։
7. Նախագծի ընդունման առնչությամբ ընդունվելիք այլ իրավական ակտերի նախագծերը կամ դրանց ընդունման անհրաժեշտության բացակայության մասին
Որոշման նախագծի ընդունմամբ այլ իրավական ակտերում փոփոխություններ և/կամ լրացումներ կատարելու անհրաժեշտություն չկա։
Նախագծի մշակման համար կիրառված իրավական ակտերն են` «Հայաստանի Հանրապետության 2023 թվականի պետական բյուջեի մասին» օրենքը և Հայաստանի Հանրապետության կառավարության 2022 թվականի դեկտեմբերի 29-ի «Հայաստանի Հանրապետության 2023 թվականի պետական բյուջեի կատարումն ապահովող միջոցառումների մասին» N 2111-Ն որոշումը:
8. Ռազմավարական փաստաթղթերի հետ նախագծի կապի մասին 
Նախագիծը բխում է ՀՀ Կառավարության 2021-2026թթ. Ծրագրի «4.5 Առողջապահություն» կետից: Անհրաժեշտ գումարը ուղղվելու է վարակիչ հիվանդության` ՀՀ-ում կորոնավիրուսային վարակի (COVID-19) արագ կանխարգելման, վերահսկման, բուժման և հաղթահարման ապահովման նպատակով իրականացված միջոցառուների ծախսերի իրականացմանը, մասնավորապես մատուցված բժշկական օգնության և սպասարկման պայմանագրային գումարների գերակատարումների և առկա պարտավորությունների մարմանը:  
